
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
নগর-সঙ্গীত



জীবন গ্রন্থে নূতন পৃষ্ঠা
উলটিয়া যাব ত্বরিতে।

জটিল কুটিল চলেছে পন্থ,

নাহি তা’র আদি, নাহিক অন্ত,

উদ্দামবেগে ধাই তুরন্ত
সিন্ধু শৈল সরিতে।

শুধু সম্মুখ চলেছি লক্ষ্যি’

আমি নীড়হারা নিশার পক্ষী,

তুমিও ছুটিছ চপলা লক্ষী
আলেয়া-হাস্যে ধাঁধিয়া;

পূজা দিয়া পদে করি না ভিক্ষা,

বসিয়া করি না তব প্রতীক্ষা,

কে কারে জিনিবে হবে পরীক্ষা,
আনিব তােমারে বাঁধিয়া।

মানবজন্ম নহে ত নিত্য

ধনজনমান খ্যাতি ও বিত্ত

নহে তা’রা কারাে অধীন ভৃত্য,
কাল-নদী ধায় অধীরা।

তবে দাও ঢালি’,—কেবলমাত্র

দু চারি দিবস, দু চারি রাত্র,

পূর্ণ করিয়া জীবনপাত্র
জন-সংঘাত মদিরা।

